
TWR – KVINNUR VIÐ VÓN 

BØNARÁHEITANIR FYRI AUGUST 2026  

Bøn fyri teimum lítilsgjørdu og teimum, sum eru atsókt 

1. Lat tey, sum eru sjónveik í Eystur-Kappa í Suðurafrika, vaksa andaliga og finna vón í 

Jesusi, tá ið tey lurta eftir sendingum hjá Kvinnur við Vón á lurtitólum. (Jeremias 29:13) 

2. Miskunnsami Faðir, ver tú uppihaldari og verji hjá familjum í Eswatini, sum verða 

forsyrgdar av støkum foreldrum og hjá børnum, sum taka sær av yngri systkjum. (Sálmur 

68:6 – ensk: 68:5) 

3. Gud, verj og grøð kvinnur í Týsklandi, sum líða undir harðskapi innanhýsis, veit teimum 

tryggleika og dirvi. Lat tær hjá Tær finna rættvísi, friðskjól og hjálp og samkenslu.                     

(Sálmur 27:5) 

4. Harri, gev trúgvandi í Indonesia frið og dirvi, tá tey fáa avvísingar og avmarkingar, tá tey 

royna at stovnseta kirkjur/samkomur. Lat tey fáa vælvild frá staðbundnu myndugleikunum 

og nærumhvørvinum. (Sálmur 5:13 – ensk: 5:12) 

5. Gud, varðveit japanskar familjur, sum stríðast við sálarliga sjúku í familjuni; hjálp teimum 

til at fáa rætta læknaliga viðgerð. (Sálmur 34:18-19 – ensk: 17-18) 

6. Harri, lat heimleys í Mongolia fáa innivist, mat og kærleiksfulla umsorgan. Hjálp okkum 

at kunna tæna teimum við samkenslu. (Esaias 58:7) 

7. Faðir, gríp Tú inn í støðuna hjá trúgvandi har norðuri í Nigeria, sum verða ógvusliga atsøkt 

og fáa mótstøðu fyri trúgv sína á Jesus. (Sálmur 34:20 – ensk: 34:19) 

8. Verj trúgvandi í Norður Korea, Gud, har tað at eiga eina Bíbliu ella tilbiðja Teg í loyndum 

er eitt brotsverk móti statinum, sum verður revsað við deyða ella fongsli. (Sálmur 91:1-2) 

9. Lat upp  dyr fyri møguleikum og veit teimum vón, sum búgva í bygdaøkjum í Papua Ný 

Guinea, og ikki hava atgongd til heilsurøkt, útbúgving og gott undirstøðukervi. Nøkta  teirra 

tørv, Harri.   (Sálmur 82:3-4) 

10. Vit prísa Tær, Faðir, fyri nýggja og tryggari fongslið, sum bert er fyri kvinnur, har TWR 

Kvinnur við Vón virka millum lítilsgjørdu og gloymdu kvinnuligu fangarnar í Paraguai. 

(Matteus 25:35-46) 

11. Gud, umbroyt hjørtuni á polska fólkinum, sum er fíggindaliga sinnað mótvegis tilflytarum, 

og eru stýrd av jødahatri (antisemitismu). (3. Mósebók 19:34) 

12. Vek upp samkomu Tína, so hon vil taka sær av teimum viðbreknu í Portugal: teimum 

fátæku, einsomu, eldru, sjúku, heimleysu, teimum, sum bera brek og teimum við  sálarligari 

sjúku. Veit teimum virðing, nøkta tørv teirra, og gev teimum vón, Harri. (Esaias 58:10) 

13. Faðir, lat fíggjarligu støðuna hjá felagsskapum í Rumenia batna, sum hjálpa fólki við 

ymsum brekum og børnum, sum eru um at gevast við skúlagongd. (1. Jóhannesarbræv 3:17) 

14. Gud, styrk tey protestantisku kristnu í Tatarstan í Russlandi, sum verða sædd sum ein sekt. 

Lat tey vinna á fordómunum, sum familja, vinir og samfelagið hava.                                                           

(1. Jóhannesarbræv 4:20) 

15. Harri, verj kvinnur í Suður Afrika, hvørs róp eftir hjálp, verju og rættvísi ikki verða hoyrd.  

Nógvar verða teptar, vístar burtur ella misnýttar av sjálvsøknum, grammum fólkum í 

samfelagnum. (2. Mósebók 14:14) 

16. Faðir, styrk familjur í Timor Leste, og veit teimum vón, sum líða hungur og trot av reinum 

vatni og stríðast við sjúku. Veit Tú teimum dagligt breyð, reint vatn og grøðing. (Esaias 

41:17) 

17. Leið kirkju/samkomu Tína í Uruguai, Harri, til kærleiksfult at stuðla og geva viðbreknum, 

kvinnuligum tilflytarum andaliga vegleiðing. Verj tær og lat tær kenna seg tryggar, verða 

virdar og veit teimum vón. (5. Mósebók 10:19) 

18. Gud, vit biðja fyri trúgvandi í Vjetnam, sum eru útstoytt av familjuni. Umfevn tey við 

Tínari troyst, styrk tey í trúnni og fyll tey við friði og kærleika. (Sálmur 27:10) 

19. Harri, fría, grøð og lívga gentur og kvinnur, sum eru rændar, neyðtiknar og hildnar sum 

fangar av  limum í fíggindasinnaðum, átrúnaðarligum bólkum. Lat tær kenna seg elskaðar 

aftur. (Opinberingin 21:4) 

20. Lat einligu mammurnar í Albania, sum einsamallar mugu taka sær av sínum  trupulleikum, 

lata hjarta sítt upp fyri Jesusi og leggja allar byrðarnar á Hann. (2. Korintbræv 1:3-4) 

21. Himmalski Faðir, vit bera fólkið í Bonaire fram fyri Teg í bøn. Grøð og lívga tey, sum hava 

kent seg særd og har órættvísi er framt. Lat Tín sannleika og frið ráða. (Jeremias 33:6) 

22. Harri, trúgvandi kristin eru kallað at hava umsorgan fyri hvør øðrum í kærleika. Eggja 

trúgvandi kvinnur í Botsvana til at taka sær av tørvinum hjá teimum gomlu og einkjum og 

einkjumonnum. (Esaias 1:17) 

23. Gud, grøð kvinnur í Kambodja, sum líða av sálarsjúku ella tunglyndi orsakað av 

avbjóðingum í lívinum. Lat tær finna nýggja vón í Tær. (Jóhannes 14:18) 

24. Harri, vit biðja fyri samkomuleiðarum og trúgvandi í Kina, sum eru undir trýsti og eftirliti, 

og verða revsað,  at Tú vilt geva teimum dirvi og mót og  óvikandi trúgv. (Matteus 5:10) 

25. Faðir, gev teimum ungu í Danmark dirvi, sum velja at fylgja Tær, hóast tey verða spottað 

av familjuni og einum sera verðsligum samfelagi. (Hoseas 11:1) 

26. Góði Gud, lat trúgvandi í Indonesia finna frælsi og tryggleika, tá tey tilbiðja Teg, heldur 

enn ræðslu, hóttanir og harðskap. Lat samljóð og vælvild og Tín kærleika valda, Harri. 

(Sálmur 4:9 – ensk: 4:8)  

27. Lat tey ungu í Japan, sum stríðast ella eru í trongum korum, fáa tann stuðul, tey hava tørv 

á til at gerast sjálvbjargin, og lat tey finna vón og frelsu í Jesusi. (Esaias 40:28-31) 

28. Lat eldra ættarliðið í Suður Korea, sum støðugt økist, fáa ta praktisku hjálpina, sum teimum 

tørvar, og ikki verða lítilsgjørd í samfelagnum. (Sálmur 71:9) 

29. Harri, styrk kirkjur og samkomur í Mongolia til at bjóða teimum fátæku, lítilsgjørdu og 

viðbreknu kærleika, vegleiðing og praktiska hjálp. (Matteus 25:40) 

30. Harri, veit teimum fátæku í Papua Ný Guinea tað, sum teimum tørvar. Veit teimum 

møguleikar, vón og styrki til hvønn dag. (Sálmur 146:7) 

31. Eggja hjørtuni í kirkjum og samkomum í Timor-Leste at kunna taka sær av og kærleiksfult 

hjálpa teimum gomlu og einkjum, sum kenna seg skúgvaðan til viks, ósæddan og 

einsamallan. (Jákupsbræv 1:27) 

 

”Latið okkum tí við dirvi stíga fram fyri hásæti náðinnar, 

so vit kunnu fáa miskunn og finna náði til hjálp á rættari tíð!” 

Hebrearabrævið 4:16 

 

Eeva Vӓhӓsarja: ”Høvuðsstuðulin undir øllum kristiligum arbeiði er bøn” 

 

 

Undirvísa, lívga, útgera kvinnur til at læra, biðja, lurta, vaksa og geva 

 
 



3 
 

 

Grein til umhugsan - August 2026 

Hvussu vón kann náa fram til kvinnur í Hvítarusslandi (Belarus) 
eftir tjóðarsamskiparan í Hvítarusslandi*  

 

Hvítarussland (Belarus) er eitt lítið og djarvt land, sum hevur barst fyri sjálvstýri gjøgnum 

nærum alla sína søgu, serstakliga í royndini at varðveita sín egna samleika, mál, mentan og 

siðaarv. Í dag tosa 26% av fólkinum hvítarussiskt, og hini tosa russiskt. Kvinnur við Vón í 

Hvítarusslandi nýta hvítarussiska málið. 

 

Av tí at 73% av hvítarussarum játta seg til russiskt-ortodoksu trúnna, rokna flestu  

kvinnurnar seg  at vera trúgvandi; tó er trúgvin vanliga avmarkað til kirkjusiðir (ritual) og 

vanar, sum eru gingin í arv. Fáar kenna evangeliið sum hin glaða boðskapin í sínum 

persónliga lívi.  Ættarlið, sum eru myndað av gudloysis (ateistiskum) hugsjónum, standa 

eftir við ótta og tøgn, og hava ikki álit á nøkrum – sjálvt í kristnum høpi. Tey tykjast at vera 

eitt fólk, sum gongur framá, men eru tó ikki vís í, hvagar leiðin ber, og hava onga vissu um 

vón. 

 

Kvinnur í Hvítarusslandi eru sterkar og dugnaligar og bera mangan einsamallar byrðuna av 

at hava ábyrgd av familjuni, uttan at fáa sálarligan ella andaligan stuðul. Nógvar liva við 

óviðgjørdari pínu, í einsemi og stórum máttloysi innast inni. Henda vónloysa støðan var 

orsøkin til, tá ið TWR Kvinnur við Vón var sett á stovn í Hvíta Russlandi fyri hálvum øðrum 

ári síðani, at tvey av okkara greiðu málum vóru at siga kvinnum frá um Jesus og at skapa 

eitt talgilt samfelag, har kvinnur kundu stuðla hvør aðrari og viðurkenna hvør aðra. 

 

Tá ið vit hyggja aftureftir, tóktist fyrsta tíðin eins og lagnan hjá landi okkara, hjartaskerandi 

og døpur við fleiri tárum og vónloysi enn svaraðum spurningum ella nakrari vón. Eg óttaðist 

fyri, at kensluliga síðan fór at skugga fyri evangeliska boðskapinum. Eftir at tær høvdu 

fingið venjing og evnisskránna á enskum, varnaðust vit, at tónin broyttist. Sendingarnar fóru 

at snúgva seg um ljós og góðsku, hóast  trupulleikar vóru bornir fram út í æsir. Mær er greitt, 

at Harrin eisini vil grøða mína sál gjøgnum hesa verkætlan. Eg eri hin fyrsta kvinnan, sum 

Harrin hevur umbroytt gjøgnum hesa trúartænastu hjá Kvinnum við Vón í Hvítarusslandi. 

 

Hóast lurtaraskarin enn er lítil, er ávøksturin persónligur og kraftmikil. Sendingar, sum hava 

verið á YouTube í eitt ár ella longri, eru vitjaðar 100-300 ferðir. Fyri at byggja upp 

samfelagið millum tey, sum vísa áhuga, havi eg eina telegramm-rás og havi djúpar samtalur 

við lurtarar, sum siga frá, hvussu Gud møtir teimum júst í røttu løtu. 

 

Ein skrivaði: “Í gjár skeldaðist eg við mann mín, og eg skilti ikki, hvat hendi við mær. Í dag 

lurtaði eg eftir sending tíni um “kærleiksmál”. Sendingin læt upp eygu míni, so eg skilti 

meg sjálva, og eg bað mann mín um fyrigeving.” 

Onnur siga frá um friðin, tey hava funnið, og um endurnýggjaðan kærleika. Mong lýsa  

sendingarnar sum nakað, ið gevur lurtarum ró og meining. Tó, tann dýrabarasta 

afturboðanin fyri meg var, tá ið ein lurtari skrivaði: “Eg ynski at gerast ein kvinna við vón.” 

Má Gud veita øllum lurtarum eitt slíkt ynski.   

 

*Navnið er ikki nevnt av trygdarávum 

Fíggjarstuðul:  

EvR (Evangeliska Røddin) hevur konto í Betri Banka nr. 9181 000 533 7145  

til at flyta pening tilskilað til TWR (Trans World Radio).  Allur stuðul, sum kemur 

inn á hesa konto fer óskerdur til arbeiðið hjá TWR.  

TWR PO Box 12, 82002 Bratislava 22 – Slovakia –– twre@twr.org 

 

 

 

 


